
sþ. 690. Tillaga til þingsályktunar [358. mál]
um hálendisvegi og möguleg áhrif þeirra á byggðaþróun.

Flm.: Jóhannes Geir Sigurgeirsson, Halldór Blöndal, Jón Kristjánsson,
Jóhann A. Jónsson, Málmfríður Sigurðardóttir, Guðni Ágústsson,

Arndís Jónsdóttir.

Alþingi ályktar að skora á ríkisstjórnina að safna saman og láta vinna úr tæknilegum og
náttúrufræðilegum upplýsingum sem nú liggja fyrir hjá ýmsum stofnunum og mundu nýtast
við áætlanagerð um vegaframkvæmdir á hálendinu.



Einnig fari fram könnun á áhrifum slíkrar vegagerðar á þróun byggðar í landinu með
sérstöku tilliti til bættra samgangna milli Suður-, Norður- og Austurlands, svo og á nýtingu
náttúruauðæfa hálendisins og ferðamál.

Greinargerð.
Alltaf annað veifið hafa komið upp umræður um varanlega vegagerð á hálendinu. Oft

hefur sú umræða einkennst af fordómum og því að tæknilegar og náttúrufarslegar
upplýsingar hafa ekki verið til staðar til þess að byggja á.

Nú hefur sú breyting orðið á að fyrir liggja miklar upplýsingar um náttúrufar
hálendisins með tilliti til mannvirkjagerðar þar. Þessar upplýsingar er að finna hjá ýmsum
opinberum og hálfopinberum stofnunum, svo sem RARIK, Landsvirkjum, Orkustofnun,
Veðurstofu Íslands og Vegagerðinni. Þessum upplýsingum þarf öllum að safna saman með
tilliti til vegagerðar um hálendið. Einnig þarf að samræma allar framkvæmdir á hálendinu
þannig að t.d. framkvæmdir við virkjanir og línulagnir geti nýst sem grunnur að því sem
seinna kann að koma, svo sem varanlegri vegagerð. Slík samræming gæti orðið hluti af
landsskipulagi sem óhjákvæmilega hlýtur að koma í náinni framtíð.

Það sem hér er lagt til að kannað verði er í fyrsta lagi varanlegur vegur yfir Sprengisand,
sem tengir Suðurland og Norðausturland, og í öðru lagi vegur norðan Vatnajökuls austur á
Fljótsdalshérað. Færa má sterk rök að því að slík vegagerð sé alls ekki fjarlægur möguleiki
þannig að fyrst um sinn yrði um að ræða varanlegan veg með 7-8 mánaða opnunartíma á ári.
Benda má á að nú þegar hefur verið lagður vegur í tengslum við virkjunarframkvæmdir upp
á miðjan Sprengisand. Það sem nú vantar er tenging niður í byggðir Norðurlands, 80 km að
Tjörnum í Eyjafirði og 115 km að Mýri í Bárðardal.

Tenging við Austurland af Sprengisandsvegi yrði seinni tíma verkefni. Tímasetning þess
verks færi sennilega eftir því hvenær ráðist yrði í Auturlandsvirkjanir.

Hugsanleg áhrif hálendisvegagerðar á byggðaþróun eru margþætt. Flestar meiri háttar
umbætur í vegamálum síðustu áratugi hafa miðast við að bæta samgöngur viðkomandi
landshluta við höfuðborgarsvæðið. Vissulega hefur slíkt verið til hagsbóta fyrir landsbyggð-
ina, en í flestum tilfellum hefur hagur Reykjavíkur og nágrennis orðið enn meiri; staða
hennar sem miðstöðvar samgangna hefur styrkst.

Vegur þvert yfir hálendið með tengingu til Austurlands mundi gjörbylta öllum skorðum
sem vegalengdir hafa sett samvinnu og samstarfi þeirra landshluta sem málið varðar.

Eftirfarandi tafla sýnir mismunandi vegalengdir milli staða eftir hringveginum og eftir
hálendisvegum.

Ákvörðunarstaðir
Reykjavík-Akureyri .
Reykjavík-Egilsstaðir .
Selfoss-Akureyri .
Þjórsárvirkjun-Akureyri .
Kirkjubæjarklaustur-Akureyri .

Um hring-
veginn

432 km
710 km
487 km
556 km
704 km

Um hálendið
Um 360 km
Um 460 km
Um 300 km
Um 235 km
Um 335 km"

Stytting á
akstursleið

Um 70 km
Um 250 km
Um 190 km
Um 320 km
Um 380 km

* Fjallabaksleið.

Slíkir vegir tengdu saman þau landsvæði sem hafa frá náttúrunnar hendi mestu
þróunarmöguleika til þess að mynda mótvægi gegn höfuðborgarsvæðinu. Vafasamt er að
nokkur einstök framkvæmd í samgöngumálum geti haft eins víðtækar afleiðingar til þess að
draga úr áhrifamætti höfuðborgarsvæðisins á byggðaþróun sem þessi.



Til þess að leggja endanlegt arðsemismat á slíka framkvæmd verður að beita öðrum
aðferðum en tíðkast almennt við slíka vinnu hérlendis. Leggja verður vinnu í að meta áhrif
hennar á samvinnu fyrirtækja á viðkomandi svæðum, stækkun markaðssvæða, ávinning í
ferðamálum o.s.frv. og meta arðsemina út frá því. Fyrsti ávinningur slíkrar vegagerðar, sem
hér um ræðir, yrði án efa í ferðamálum þar sem góður vegur um hálendið tengdi saman
fjölförnustu ferðamannasvæði landsins og opnaði nýjar hringleiðir um landið. Slíkt yki
væntanlega aðdráttarafl landsins fyrir útlendinga og ferðalög Íslendinga innan lands og á
þann hátt mætti bæði afla gjaldeyris og spara hann.

Benda má á að efni þessarar þingsályktunartillögu fellur að starfsáætlun núverandi
ríkisstjórnar þar sem segir í kafla um byggðastefnu og samgöngumál: "Átak verði gert í
samgöngumálum og fyrirliggjandi áætlanir á sviði samgangna samræmdar í þeim tilgangi að
bæta tengsl milli byggðalaga og stuðla að stækkun atvinnu- og þjónustusvæða."

Þeim sem vilja kynna sér þessi mál betur má benda á að dr. Trausti Valsson
skipulagsfræðingur hefur sett fram rökstuddar hugmyndir um hálendisvegakerfi og áhrif
þess á byggðaþróun.

Að lokum má geta þess að Verkfræðingafélag Íslands mun gangast fyrir ráðstefnu um
þessi mál dagana 7.-8. maí næstkomandi.


